
MINUTI

Il-Minuti ta’ Laqgħat Nri 52, 53 u 55 li saru nhar l-Erbgħa, 16 u 23 ta’ Ġunju u s-7 ta’ Lulju 2021 ġew ikkonfermati.

APPROVAZZJONI TAN-NOMINA GĦALL-KUMMISSARJU GĦALL-ORGANIZZAZZJONIJIET VOLONTARJI 

IĊ-CHAIRPERSON (Onor. Silvio Parnis): It-tieni item fuq l-aġenda tagħna hija l-approvazzjoni tan-nomina tal-Kummissarju għall-Organizzazzjonijiet Volontarji. Dwar din in-nomina rċevejna ittra mingħand il-Ministru Julia Farrugia Portelli u s-Segretarju Parlamentari Clifton Grima. F’din l-ittra qegħdin jitolbu li s-Sur Jesmond Saliba jiġi approvat bħala l-Kummissarju għall-Organizzazzjonijiet Volontarji. Kummenti? L-Onor. Claudette Buttigieg.

ONOR. CLAUDETTE BUTTIGIEG: Sur President, naħseb li lkoll kemm aħna nafu min hu s-Sur Jesmond Saliba u fl-opinjoni tiegħi kienet għażla tajba ħafna għaliex huwa bniedem li ġenwinament iħobb il-volontarjat u jagħmel ħafna ġid f’dan is-settur. Naħseb li ftit li xejn wieħed jista’ jgħid affarijiet negattivi fuq is-Sur Saliba. Huwa bniedem rispettat immens u minn hawnhekk, fuq livell personali, nifraħlu u nawguralu ħafna affarijiet tajbin. Grazzi.

ONOR. DAVID AGIUS: Jiena wkoll ningħaqad mal-Onor. Claudette Buttigieg. Ovvjament din hija post importanti ħafna għaliex hemm ċerti deċiżjonijiet u numru ta’ affarijiet li jridu jsiru mal-organizzazzjonijiet volontarji f’pajjiżna. Nisperaw li l-ħatra, li aħna bħala Oppożizzjoni favur tagħha, tas-Sur Jesmond Saliba tħalli l-frott mixtieq. Grazzi.

IĊ-CHAIRPERSON: Il-Ministru.

ONOR. JULIA FARRUGIA PORTELLI (Ministru  għall-Inklużjoni u l-Kwalità tal-Ħajja): Il-kumment li xtaqna ngħaddu huwa msejjes u dokumentat f’din l-ittra li kkomunikajna ma’ dan il-Kumitat. Għal min jaf lis-Sur Jesmond Saliba jaf li fuq medda sħiħa ta’ snin serva f’diversi rwoli, kemm pubbliċi kif ukoll fis-settur privat u fil-volontarjat. Fuq livell professjonali huwa għamel 30 sena jew aktar fil-ġurnaliżmu. Niftakar li konna kollegi ta’ xulxin, fi rwoli differenti fix-xandir. L-involviment tiegħu fis-settur tal-volontarjat bdieh meta kien għadu teenager fil-lokalità tiegħu u baqa’ tiela’ pass pass, kemm f’livell ta’ futbol, kemm f’livell ta’ każini kif ukoll f’organizzazzjonijiet sportivi oħrajn, fosthom il-volleyball. Għal għaxar snin serva bħala wieħed mill-bord tad-diretturi tad-Dar tal-Providenza.  Nemmen li mhuwiex bniedem diviżiv u kif qalu l-kollegi li tkellmu qabli, għandu qalbu tħabbat fil-post it-tajjeb fejn għandu x’jaqsam l-għaqdiet volontarji.

ONOR. CLIFTON GRIMA (Segretarju Parlamentari għall-Isport, Rikreazzjoni u Organizzazzjonijiet Volontarji): Sur President, naqbel mal-kummenti kollha li saru. Inħares ‘il quddiem sabiex nibqgħu naħdmu f’dan is-settur tant importanti, settur li rrid ngħid b’sodisfazzjon li kiber ħafna minħabba li ż-żewġ naħat tal-Kamra dejjem ħadmu id f’id għall-ġid ta’ dan is-settur. U rridu nibqgħu naħdmu ħalli nkomplu nagħmlu differenza fil-ħajja u fix-xogħol ta’ tant eluf ta’ volontiera madwar il-pajjiż u d-diversi oqsma soċjali li qed jagħmlu differenza.  

Il-komunitajiet tagħna, mingħajr ix-xogħol volontarju li jsir minn dawn in-nies, jitilfu ħafna. U bħala persuna li ħdimt ukoll fil-volontarjat nista’ nassigura lil kulħadd li l-volontarjat jgħinek u jsawrek bħala persuna. Jiġifieri l-għan tagħna huwa proprju li nkomplu naraw qabża ‘l fuq f’dan is-settur u nħares ‘il quddiem proprju sabiex kif diġà għamilna anke magħkom, inkomplu naħdmu sabiex proprju nagħtu dejjem l-għodda lil dawn in-nies biex jibqgħu jagħmlu d-differenza fil-ħajja tan-nies. Grazzi. 

IĊ-CHAIRPERSON: Aktar rimarki? (Onor. Membri: Le) Hawn qbil fuq il-ħatra tas-Sur Saliba bħala Kumissarju għall-Għaqdiet Volontarji? (Onor. Membri: Iva) Mela din in-nominazzjoni ġiet approvata. 


KORRISPONDENZA

IĊ-CHAIRPERSON: Nixtieq inpoġġi fuq il-Mejda tal-Kumitat kopja tar-rapport; 

 	Kopja tar-Rapport tal-Kunsill għall-Maltin li Jgħixu Barra minn Malta għall-2020. 

Ta’ kull sena nirċievu kopja tar-rapport tal-Kunsill għall-Maltin li jgħixu barra minn Malta. Is-Segretarju għaddielkom ukoll draft tal-press release li se noħorġu bħala Kumitat dwar ir-rapporti li qbilna fuqhom fil-laqgħa preċedenti. Jekk taqblu magħha nkunu nistgħu nipproċedu.
ONOR. DAVID AGIUS: Ovvjament se nallaċċjaw ir-rapporti mal-press release hux hekk? 

IĊ-CHAIRPERSON: Hemm qbil fuqha din? (Onor. Membri: Iva) Għaldaqstant nistgħu naġġornaw din il-laqgħa għal data li tiġi komunikata lilkom aktar ‘il quddiem. Nirringrazzjakom. 

Fl-4.40 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u aġenda li jiġu komunikati aktar tard.  

